
1. სამაგისტრო პროგრამის სახელწოდება: ბერძნულ-რომაული ფილოლოგია 


სამაგისტრო პროგრამა ბერძნულ-რომაულ ფილოლოგიაში სტუდენტებს სთავაზობს სამ სასპეციალიზაციო მოდულს: 


1. კლასიკური ფილოლოგია; 


2. ბიზანტიური ფილოლოგია; 


3. ახალი ბერძნული ფილოლოგია.


მათთვის სასურველი მოდულის შესაბამის საგნებს  სტუდენტები ირჩევენ II სემესტრიდან. 


2. სამაგისტრო პროგრამის კოორდინატორი:  რისმაგ გორდეზიანი.  მოდულების ხელმძღვანელები - ასოცირებული პროფესორი ირინე დარჩია (კლასიკური ფილოლოგია), ასოცირებული პროფესორი თინა დოლიძე (ბიზანტიური ფილოლოგია), ასოცირებული პროფესორი სოფიო შამანიდი (ახალი ბერძნული ფილოლოგია).

3. მისანიჭებელი აკადემიური ხარისხი - ფილოლოგიის მაგისტრი (კლასიკური ფილოლოგია / ბიზანტიური ფილოლოგია / ახალი ბერძნული ფილოლოგია) - MA in Philology (Classical Philology / Byzantine Philology / Modern Greek Philology)


4. პროგრამაზე დაშვების წინაპირობა: 

· ბაკალავრის აკადემიური ხარისხი, სასურველია კლასიკური, ბიზანტიური ან ახალბერძნული ფილოლოგიის სპეციალობით, თუმცა დაიშვებიან ნებისმიერი ჰუმანიტარული განათლების მქონე ბაკალავრები (ამ შემთხვევაში მაგისტრანტები ინდივიდუალური სასწავლო გეგმის ფარგლებში კლასიკურ ენებს, შუა საუკუნეების ან ახალ ბერძნულს დამატებით ისწავლებიან თსუ ენების ცენტრში). 


· პროგრამაზე დაშვება შესაძლებელია მხოლოდ ერთიანი სამაგისტრო გამოცდის ჩაბარების შემთხვევაში. 


·  კომპიუტერზე მუშაობის (MICROSOFT WORD) დამადასტურებელი სერთიფიკატი 

· სამაგისტრო პროგრამისთვის სამუშაო გამოცდილება სავალდებულო არ არის.

5. სამაგისტრო პროგრამის საკვალიფიკაციო დახასიათება 

 მიზანი: 


სამაგისტრო პროგრამა მიზნად ისახავს მოამზადოს: კლასიკური, ბიზანტიური (შუა საუკუნეების) და ახალი ბერძნული ენის სპეციალისტები, მთარგმნელები ძველი ბერძნული, ლათინური, ბიზანტიური (შუა საუკუნეების) და ახალი ბერძნული ენებიდან, კლასიკური ენებისა და ახალი ბერძნულის, ანტიკური, ბიზანტიური და თანამედროვე ბერძნული ლიტერატურისა და კულტურის მკვლევარები, რომლებიც შეძლებენ კვლევას თანამედროვე ტექნოლოგიური საშუალებებისა და უახლესი ინტერდისციპლინარული მეთოდების გამოყენებით.

სამაგისტრო პროგრამის აქტუალობას განაპირობებს: საქართველოს მრავალსაუკუნოვანი ისტორიული და კულტურული კონტაქტები როგორც ანტიკურ საბერძნეთთან და რომთან, ისე ბიზანტიასთან და თანამედროვე საბერძნეთთან; საქართველოში მნიშვნელოვანი ბერძნული დიასპორის არსებობა; ანტიკური და ბიზანტიური სამყაროს როლი და მნიშვნელობა როგორც ევროპული ცივილიზაციის, ისე ქართული კულტურის ფორმირების პროცესში, ბერძნულ-რომაული ფილოლოგიის როლი და ადგილი მსოფლიოს ყველა წამყვანი უნივერსიტეტის კურიკულუმში, თბილისის სახელმწიფო უნივერსიტეტის მრავალწლოვანი სამეცნიერო კონტაქტები კლასიკური ფილოლოგიის, ბიზანტინისტიკისა და ნეოგრეცისტიკის წამყვან საერთაშორისო სამეცნიერო და სასწავლო ცენტრებთან და ამ ტრადიციის გაღრმავების აუცილებლობა.   

შედეგები:  


სამაგისტრო პროგრამის დასრულების შემდეგ მაგისტრი უნდა ფლობდეს ღრმა ცოდნას შემდეგ საგნებში: 


· კლასიკური ფილოლოგიის მოდული: ძველი ბერძნული და ლათინური ენები, კლასიკური ენების ისტორია, ანტიკური ლიტერატურა და კულტურა.

· ბიზანტიური ფილოლოგიის მოდული: კლასიკური ხანისა და შუა საუკუნეების ბერძნული ენა, ბიზანტიური ლიტერატურა და კულტურა, ბიზანტიურ-ქართული ურთიერთობები, შუა საუკუნეების ლათინური ენა. 


· ახალი ბერძნული ფილოლოგიის მოდული: ახალი ბერძნული ენა, ახალი ბერძნული ლიტერატურა და კულტურა. 


მაგისტრს უნდა შეეძლოს:


· კლასიკური ფილოლოგიის მოდული: ძველი ბერძნული და ლათინური ენებიდან თარგმნა, თარგმნილი ტექსტისათვის ფილოლოგიური, ისტორიული და ზოგადად კულტუროლოგიური ხასიათის კომენტარების მომზადება; კლასიკური ენების, ანტიკური ლიტერატურისა და კულტურის აქტუალურ საკითხთა კვლევა არა მხოლოდ ანტიკურობის კონტექსტში, არამედ თანამედროვეობასთან, ქართულ სამყაროსთან მიმართებითაც. 


· ბიზანტიური ფილოლოგიის მოდული: შუა საუკუნეების ბერძნული და ლათინური ენებიდან თარგმნა, თარგმნილი ტექსტისათვის ფილოლოგიური, ისტორიული და ზოგადად კულტუროლოგიური ხასიათის კომენტარების მომზადება; ბიზანტიური ლიტერატურისა და კულტურის აქტუალურ საკითხთა კვლევა არა მხოლოდ ბიზანტიური ეპოქის კონტექსტში, არამედ ანტიკურობასთან და თანამედროვეობასთან, ქართულ სამყაროსთან მიმართებითაც. 


· ახალი ბერძნული ფილოლოგიის მოდული: ახალი ბერძნული ენიდან თარგმნა, თანამედროვე ბერძნული ლიტერატურისა და კულტურის აქტუალურ საკითხთა კვლევა როგორც ანტიკურობასთან, ისე თანამედროვე ლიტერატურულ-კულტურულ პროცესებთან მიმართებით. გარდა ამისა, მაგისტრი უნდა ფლობდეს თეორიულ და პრაქტიკულ ცოდნას ახალი ბერძნული ენის სწავლებისათვის.  


ბერძნულ-რომაული ფილოლოგიის მაგისტრს უნდა შეეძლოს კვლევა არა მხოლოდ ქართული, არამედ დასავლური მეცნიერების უახლესი მიღწევების გათვალისწინებით, თანამედროვე ტექნოლოგიური საშუალებებისა და უახლესი ინტერდისციპლინარული მეთოდების გამოყენებით. მაგისტრს უნდა შეეძლოს როგორც მისთვის საინტერესო ისტორიულ მონაკვეთში მიმდინარე ლიტერატურული და კულტურული პროცესების, ისე სპეციალიზებული სამეცნიერო ლიტერატურის კრიტიკული ანალიზი, წერითი და ზეპირი პრეზენტაცია.  


დასაქმების სფეროები:

პროგრამის დასრულების შემდეგ ახალგაზრდები შეძლებენ საქმიანობა გააგრძელონ:


· სამეცნიერო-კვლევითი და მთარგმნელობითი ცენტრებში, 

· ბერძნულ-ქართული კომპანიებში, ფონდებსა და ორგანიზაციებში,

·  საბერძნეთისა და საქართველოს დიპლომატიური წარმომადგენლობებში,

·  ბიბლიოთეკებში, 

· გამომცემლობებში,

· მასობრივ საინფორმაციო საშუალებებში,

·  ტურიზმის სფეროში,

·  არასამთავრობო სექტორში და სხვ. 


სწავლის გაგრძელების საშუალება: მაგისტრს შეეძლება სწავლის გაგრძელება შესაბამისი პროფილის მქონე დოქტურანტურაში.


